
Nd. 400. Frumvarp til laga [221. mál]
um breyting á lögum nr. 45 9. júní 1960, um orlof húsmæðra.

Flm.: Þórarinn Þórarinsson, Ágúst Þorvaldsson.

1. gr.
1. töluliður 3. gr. laganna orðist svo:

1. Ríkissjóður greiðir árlega upphæð, sem svarar til minnst 100 kr. fyrir hverja
húsmóður i landinu.

2. gr.
Lög þessi öðlast þegar gildi.

Greinargerð.
Lögin um orlof húsmæðra voru sett á Alþingi 1960.Samkvæmt þeim starfa sér-

stakar orlofsnefndir, kjörnar af héraðssamböndum kvenfélaga, og er verkefni þeirra
að sjá um veitingu orlofsfjár til húsmæðra, skipulagningu hvíldarstaða þeirra og
ferðalaga, svo og önnur verkefni Í því sambandi. Orlofsnefndir skulu fá styrk til
starfsemi sinnar úr orlofssjóði, en aðaltekjur hans samkvæmt lögunum eru árlegt
framlag ríkissjóðs, sem svarar til minnst 10 kr. fyrir hverja húsmóður i landinu.
Samkv. þjóðskránni munu húsmæður i landinu vera milli 40 og 45 þús. og ætti
framlag ríkissjóðs þvi að vera minnst samkv. lögunum 400-450 þús. kr. Framlagið
mun oftast hafa verið miðað við þetta lágmark, en var hækkað við afgreiðslu síð-
ustu fjárlaga og verður því ein milljón króna á þessu ári.

Þrátt fyrir þetta lága framlag ríkisins hafa störf orlofsnefnda víða orðið veruleg,
enda hafa viðkomandi sveitarfélög og kvenfélög þá hlaupið undir bagga.

Það liggur í augum uppi, að ekki hafa aðrir þjóðfélagsþegnar meiri þörf fyrir
orlof en húsmæður. en aðstaða margra þeirra örðug til að njóta þess, nema sérstök
aðstoð og fyrirgreiðsia komi til. Þess vegna er full ástæða til þess að bæta verulega
aðstöðu orlofsnefndanna og gera þeim mögulegt að auka starf sitt. Í samræmi við
það er þetta frumvarp flutt. Samkvæmt því yrði framlag ríkisins hækkað úr 10 kr.
í 100 kr. minnst fyrir hverja húsmóður í landinu. Heildarframlag ríkisins yrði
samkv. þvi 4-4.5 millj. kr. Sú fjárveiting mun engan veginn of rausnarleg, ef koma
á orlofsmálum húsmæðra i það horf, sem æskilegt er.


